
Guru Stuti Shatakam

ગુરુસ્તુતિશતકમ્

શ‍ૃઙ્ગગિરિજગદ્ગુરુશ્રીસચ્ચિદાનન્દભારતીમહાસ્વામિભિર્વિરચિતં  
વિનાયકમહં વન્દે વિવિધાર્થવિધાયકમ્ ।
વિદ્વજ્જનલસચ્ચેતોવિષયં વિશ્વરૂપિણમ્ ॥ ૧॥
અનુગ્રહાય ભક્તાનાં પ્રણમામિ ગુરૂનહમ્ ।
શ્લોકૈઃ  શતમિતૈઃ સાધુપદૈરર્થાભિધાયિભિઃ ॥ ૨॥
અખણ્ડસચ્ચિદાનન્દરૂપાય બ્રહ્મરૂપિણે ।
પ્રચણ્ડકરવર્ણાય પરિપૂર્ણાય નિત્યશઃ ॥ ૩॥
ઓઙ્કારાય નમસ્તુભ્યં મઙ્ગલાય  મહાત્મને ।
વેદમૂલાય નિત્યાયજ્યોતિષે વિમલાય ચ ॥ ૪॥
નમઃ સદાશિવાયાથ કોટિસૂર્યોપમાય ચ ।
નમઃ સહસ્રશીર્ષાય તાવદ્દૃક્પાદબાહવે  ॥ ૫॥
નમઃ પ્રકૃતયે તસ્યૈ ત્રિગુણાકૃતયેઽનિશમ્ ।
યયા વિમોહિતા રુદ્રબ્રહ્મવિષ્ણુપુરોગમાઃ ॥ ૬॥
નમઃ શિવાય રુદ્રાય પાર્વતીરમણાય ચ ।
નીલકણ્ઠાય નિત્યાય નિરવદ્યાય શૂલિને ॥ ૭॥
શિવોઽહમિતિ યં ધ્યાયન્નશિવોઽપિ શિવો ભવેત્ ।
દક્ષિણામૂર્તિરૂપાય   તસ્મૈ શ્રીગુરવે નમઃ ॥ ૮॥
કાશીપુરનિવાસાય ભક્તાનાં ભવશાન્તયે ।
તારકબ્રહ્મદો યશ્ચ તસ્મૈ શ્રીગુરવે નમઃ ॥ ૯॥
તારકબ્રહ્મણે તુભ્યં તારકારિવિધાયિને ।
તારકેશવિભૂષાય તસ્મૈ શ્રીગુરવે નમઃ ॥ ૧૦॥
યન્નામસ્મરણાદેવ મુચ્યન્તે ભવપીડિતાઃ ।

ગુરુસ્તુતિશતકમ્

યો ભક્તવરદો વિષ્ણુસ્તસ્મૈ શ્રીગુરવે નમઃ ॥ ૧૧॥
યઃ ફાલ્ગુનસખો ભૂત્વા ગીતાખ્યાં સુખદાં સુધામ્ ।
નિર્મમે ભગવાન્ કૃષ્ણસ્તસ્મૈ શ્રીગુરવે નમઃ ॥ ૧૨॥
ગોપીરમણગોપાલગોવર્ધનધરાભિધઃ ।
ગોપીનાં મુક્તિદો યશ્ચ તસ્મૈ શ્રીગુરવે નમઃ ॥ ૧૩॥
યઃ પદ્મભવનઃ પદ્માં તનુતે સૃષ્ટિકર્મણઃ ।
યો દેવો બ્રહ્મવિદ્બ્રહ્મા તસ્મૈ શ્રીગુરવે નમઃ ॥ ૧૪॥
ચતુર્વર્ગસમુદ્ભૂતશ્ચતુર્વેદવિરાજિતઃ ।
ચતુરો યસ્તપો યોગે તસ્મૈ શ્રીગુરવે નમઃ ॥ ૧૫॥
ચતુર્દશમહાલોકમહાવૃક્ષવિધાયકઃ ।
જગતો મૂલભૂતો યસ્તસ્મૈ શ્રીગુરવે નમઃ ॥ ૧૬॥
વરિષ્ઠાય ગરિષ્ઠાય બલિષ્ઠાય તપોબલાત્ ।
વસિષ્ઠાય તનિષ્ઠાય તસ્મૈ શ્રીગુરવે નમઃ ॥ ૧૭॥
સમાશ્રિતતપશ્શક્તિઃ શક્ત્યા કૃતમહાતપાઃ ।
નામ્ના યઃ શક્તિરાખ્યાતસ્તસ્મૈ શ્રીગુરવે નમઃ ॥ ૧૮॥
યો વિધૂતમહાકામશરો નામ્ના પરાશરઃ ।
કોપેશયશરો યશ્ચ તસ્મૈ શ્રીગુરવે નમઃ ॥ ૧૯॥
પ્રજ્ઞાબલેન તપસા ચતુર્વેદવિભાજકઃ ।
કૃષ્ણદ્વૈપાયનો યશ્ચ તસ્મૈ શ્રીગુરવે નમઃ ॥ ૨૦॥
જટાધરસ્તપોનિષ્ઠઃ શુદ્ધયોગો જિતેન્દ્રિયઃ ।
કૃષ્ણાજિનધરઃ કૃષ્ણસ્તસ્મૈ શ્રીગુરવે નમઃ ॥ ૨૧॥
ભારતસ્ય વિધાતા ચ દ્વિતીય ઇવ યો હરિઃ ।
હરિભક્તપરો યશ્ચ તસ્મૈ શ્રીગુરવે નમઃ ॥ ૨૨॥
શુકઃ શુક ઇવાનન્તકથામૃતમહાયનમ્ ।
વાગ્ભિર્ભેજેઽર્થયુક્તાભિસ્તસ્મૈ શ્રીગુરવે નમઃ ॥ ૨૩॥
હૃદયસ્થં પરં બ્રહ્મ જ્ઞાત્વા ત્યક્તાખિલક્રિયઃ ।
મનસા ધ્યાનયોગ્યોઽભૂત્ તસ્મૈ શ્રીગુરવે નમઃ ॥ ૨૪॥

યદાત્મકમભૂત્સર્વં જગદેતચ્ચરાચરમ્ ।
યત્સઙ્ગતો  વિરક્તસ્સ્યાત્ તસ્મૈ શ્રીગુરવે નમઃ ॥ ૨૫॥
જીવન્મુક્તતયા યાન્તં યં વિજ્ઞાયાપ્સરોગણઃ ।
વીતલજ્જો વિવસ્ત્રોઽભૂત્ તસ્મૈ શ્રીગુરવે નમઃ ॥ ૨૬॥
જ્ઞાનવિજ્ઞાનવિદ્યોતદ્બ્રહ્મધ્યાનપરાયણઃ ।
નિઃસ્પૃહો નિર્મમઃ શાન્તસ્તસ્મૈ શ્રીગુરવે નમઃ ॥ ૨૭॥
બ્રહ્મામૃતરસાનન્દમહાસાગરમજ્જનાત્ ।
અવિજ્ઞાતપ્રપઞ્ચો યસ્તસ્મૈ શ્રીગુરવે નમઃ ॥ ૨૮॥
ગોષ્પદીકૃતસંસારસાગરો જ્ઞાનતો મુનિઃ ।
તમસઃ પારમાપેદે તસ્મૈ શ્રીગુરવે નમઃ ॥ ૨૯॥
પઞ્ચભૂતસમો યશ્ચ પઞ્ચબાણવિવર્જિતઃ   ।
પઞ્ચત્વદોષનિર્મુક્તસ્તસ્મૈ શ્રીગુરવે નમઃ ॥ ૩૦॥
બાલોઽપ્યબાલતાં યાતો જીવન્નપિ વિમુક્તિગઃ ।
દેહસ્થિતોઽપ્યસઙ્ગો  યસ્તસ્મૈ શ્રીગુરવે નમઃ ॥ ૩૧॥
સ્વોક્તિભિર્જિતગૌડાય   ગૌડપાદાભિધાય ચ ।
ગૌણેતરસ્વપક્ષાય તસ્મૈ શ્રીગુરવે નમઃ ॥ ૩૨॥
ગોવિન્દભગવાન્ યશ્ચ ગોવિન્દપદભાક્ સદા ।
ગોવિન્દપદગો યોઽભૂત્ તસ્મૈ શ્રીગુરવે નમઃ ॥ ૩૩॥
યેન શ્રીશઙ્કરાચાર્યગુરુણા ગુરુબુદ્ધિના ।
મથિતં ભાષ્યપીયૂષં તસ્મૈ શ્રીગુરવે નમઃ ॥ ૩૪॥
રમણીયેન વાદેન વિજિતા યેન ભારતી ।
આનીતા ચ ભુવો ભાગં તસ્મૈ શ્રીગુરવે નમઃ ॥ ૩૫॥
અભઙ્ગદપ્રબન્ધશ્ચ  શ‍ૃઙ્ગારરસસાગરઃ  ।
પ્રણીતો યેન મુનિના તસ્મૈ શ્રીગુરવે નમઃ ॥ ૩૬॥
અનન્તગુણવિભ્રાજદનન્તપદપઙ્કજઃ ।
અનન્તમુખદેશશ્ચ તસ્મૈ શ્રીગુરવે નમઃ ॥ ૩૭॥
શિવદા ભક્તસઙ્ઘેભ્યો  યત્પ્રણીતા શિવાસ્તુતિઃ ।
શ‍ૃઙ્ગારરસસમ્પૂર્ણા  તસ્મૈ શ્રીગુરવે નમઃ ॥ ૩૮॥

સૌન્દર્યલહરીશ્લોકલહરીકહરીતકી ।
નિર્મલીકુરુતે વાચં તસ્મૈ શ્રીગુરવે નમઃ ॥ ૩૯॥
દર્શિતજ્ઞાનમુદ્રાય   નાસાગ્રન્યસ્તદૃષ્ટયે ।
જ્યોતિર્મયપરબ્રહ્મપરાય ગુરવે નમઃ ॥ ૪૦॥
કૌપીનદૃઢબન્ધાય વિધૂતભવસિન્ધવે ।
વિભાતવિમલબ્રહ્મજ્યોતિષે ગુરવે નમઃ ॥ ૪૧॥
લમ્બકર્ણદ્વયોપેતવદનાય મહાત્મને ।
મૌનિને બદરધ્વંસગુરવે ગુરવે નમઃ ॥ ૪૨॥
શઙ્કરશ્શઙ્કરસ્યાપિ શઙ્કરાચાર્યસંયમી ।
સ્વકીયૈર્વિવિધૈઃ   સ્તોત્રૈસ્તસ્મૈ શ્રીગુરવે નમઃ ॥ ૪૩॥
ઋષ્યશ‍ૃઙ્ગતપઃસ્થાને  તપસ્તેપે ચ યો મુનિઃ ।
નાનાવ્યાખ્યાનકૃદ્યશ્ચ તસ્મૈ શ્રીગુરવે નમઃ ॥ ૪૪॥
યદ્વાગ્વિનિઃસૃતાનન્તવિશુદ્ધપદજાહ્નવી ।
પવિત્રીકુરુતે નિત્યં તસ્મૈ શ્રીગુરવે નમઃ ॥ ૪૫॥
દુર્વાદિનાં કવીનાશ્ચ વિજેતા વાગ્બલેન યઃ ।
તેજોમયલસત્કાયસ્તસ્મૈ શ્રીગુરવે નમઃ ॥ ૪૬॥
કાષાયવસ્ત્રભૃન્નિત્યમેકદણ્ડમુપાશ્રિતઃ ।
ભૂતિભૂષિતસદ્ભાલસ્તસ્મૈ શ્રીગુરવે નમઃ ॥ ૪૭॥
સન્યાસસ્થાપનો યશ્ચ કર્મમાર્ગનિકૃન્તનઃ  ।
બ્રહ્મવિદ્યાપ્રદો યશ્ચ તસ્મૈ શ્રીગુરવે નમઃ ॥ ૪૮॥
મન્ત્રશાસ્ત્રસ્ય કર્તા યઃ સર્વમન્ત્રવિદાં વરઃ ।
સર્વજ્ઞાનૈકનિલયસ્તસ્મૈ શ્રીગુરવે નમઃ ॥ ૪૯॥
યોગેન તપસા ચૈવ બ્રહ્મચર્યેણ ભક્તિતઃ ।
વિશુદ્ધં જ્ઞાનમાપેદે તસ્મૈ શ્રીગુરવે નમઃ ॥ ૫૦॥
યદ્યશઃકૌમુદી ચન્દ્રં કલઙ્કીકુરુતેઽનિશમ્ ।
સુપ્રસિદ્ધશ્ચ યો લોકે તસ્મૈ શ્રીગુરવે નમઃ ॥ ૫૧॥
યં દૃષ્ટ્વા વિબુધાઃ સર્વે વિદુર્વિદ્યાવિશારદમ્   ।

ગિરં પુમ્ભાવમાપન્નાં તસ્મૈ શ્રીગુરવે નમઃ ॥ ૫૨॥
શિષ્યૈશ્ચતુર્ભિર્ગોવિન્દશ્ચતુર્ભિરિવ     બાહુભિઃ  ।
વિરાજતે મુનિશ્રેષ્ઠસ્તસ્મૈ શ્રીગુરવે નમઃ ॥ ૫૩॥
નમઃ સુરેશ્વરાચાર્યગુરુવર્યાય ધીમતે ।
સુરાણામીશ્વરાયેવ સુરસઙ્ઘનમસ્કૃતે  ॥ ૫૪॥
નમસ્તે પદ્મપાદાય પદ્મસમ્પૂજ્યકેશવ ।
પદ્માસનપરાયાથ પરબ્રહ્માત્મને તથા ॥ ૫૫॥
નમસ્તે તોટકાચાર્યગુરવે તાદૃશાય ચ ।
ત્રુટિમાત્રેણ સંસારમનિત્યં મનુતે તુ યઃ ॥ ૫૬॥
અનિર્વાચ્યમનિર્દેશ્યં યદ્ધામામલકીકૃતમ્ ।
અવ્યક્તમપિ તદ્બ્રહ્મ તસ્મૈ શ્રીગુરવે નમઃ ॥ ૫૭॥
વિશ્વરૂપાભિધાચાર્યવર્યો યો વિશ્વરૂપિણમ્ ।
વિષ્ણું ધ્યાયતિ યોગીન્દ્રસ્તસ્મૈ શ્રીગુરવે નમઃ ॥ ૫૮॥
નમો બોધઘનાચાર્યયોગિને દિવ્યચક્ષુષે ।
જ્ઞાનદો યશ્ચ શિષ્યેભ્યસ્તસ્મૈ શ્રીગુરવે નમઃ ॥ ૫૯॥
નમો જ્ઞાનઘનાચાર્યમહાયોગીશ્વરાય ચ ।
મહાનુભાવગણ્યાય તસ્મૈ શ્રીગુરવે નમઃ ॥ ૬૦॥
સાક્ષાત્કૃતપરબ્રહ્મજ્ઞાનોત્તમશિવાય ચ ।
ઉત્તમપ્રતિપાદ્યાય તસ્મૈ શ્રીગુરવે નમઃ ॥ ૬૧॥
નામ્ના પ્રજ્ઞાનગિરયે ગુરવે હરિવેદિને ।
નમઃ શ્રીશઙ્કરાચાર્યસંપ્રદાયધ્વજાય ચ ॥ ૬૨॥
નરસિંહપદદ્વન્દ્વધ્યાનનિર્મલચેતસે   ।
નામ્ના સિંહગિરીશાય   તસ્મૈ શ્રીગુરવે નમઃ ॥ ૬૩॥
મન્દાકિનીપયઃસ્નાનતીર્થભૂતાત્મવિગ્રહઃ ।
યોઽભૂદીશ્વરતીર્થાખ્યસ્તસ્મૈ શ્રીગુરવે નમઃ ॥ ૬૪॥
તીર્થભૂતસ્વભક્તૌઘસમર્પિતનમસ્તતિઃ   ।
યોઽભૂન્નૃસિંહતીર્થાખ્યસ્તસ્મૈ   શ્રીગુરવે નમઃ ॥ ૬૫॥

શ્રીવિદ્યાશઙ્કરાયાદ્યવિદ્યાતીર્થાભિધાય ચ ।
લમ્બકર્ણાય શુદ્ધાય તસ્મૈ શ્રીગુરવે નમઃ ॥ ૬૬॥
અષ્ટાઙ્ગલક્ષણો  ધર્મો યસ્યાતિસુલભોઽભવત્ ।
લમ્બિકાયોગસંસ્થાય તસ્મૈ શ્રીગુરવે નમઃ ॥ ૬૭॥
અપારજ્ઞાનસન્દોહવિધૂતતમસે તદા ।
અપારસુખસન્ધાનવિધાનપટવે નમઃ ॥ ૬૮॥
અતીવસુમહત્તેજોમૂર્તિધ્યાનપરાય   ચ ।
અતીતભવસઙ્ગાય  તસ્મૈ શ્રીગુરવે નમઃ ॥ ૬૯॥
સદોત્તુઙ્ગતરઙ્ગાખ્યાતુઙ્ગભદ્રાતટે    શુભે ।
પૂર્ણબ્રહ્મૈકનિષ્ઠાય તસ્મૈ શ્રીગુરવે નમઃ ॥ ૭૦॥
ભારતીસંપ્રદાયસ્ય રત્નભૂતાય ધીમતે ।
ભારતીકૃષ્ણતીર્થાય તસ્મૈ શ્રીગુરવે નમઃ ॥ ૭૧॥
વિદ્યારણ્યમુનીશાય વિદ્યારણ્યેષુ નિત્યશઃ ।
ચરત્કેસરિણે માદ્યદ્વિદ્વત્કુઞ્જરવૈરિણે ॥ ૭૨॥
સુપ્રસિદ્ધમહાગ્રન્થકરણે કરુણાન્વિતા ।
વશગા યસ્ય વાગીશા તસ્મૈ શ્રીગુરવે નમઃ ॥ ૭૩॥
યોઽભૂદ્વ્યાખ્યાતવેદાર્થઃ પ્રજ્ઞયા તપસા તથા ।
કૃતસ્મૃતિપુરાણાય તસ્મૈ શ્રીગુરવે નમઃ ॥ ૭૪॥
વિદ્યાનગરનિર્માણવિદ્યાશતવિશારદઃ ।
વિદ્યારણ્યમહાયોગી તસ્મૈ શ્રીગુરવે નમઃ ॥ ૭૫॥
પુરા હરિહરાભિખ્યપૃથિવીમણ્ડલેશિતુઃ ।
સ્થાપકો યશ્ચ કાલજ્ઞસ્તસ્મૈ શ્રીગુરવે નમઃ ॥ ૭૬॥
શ્રીમચ્છૃઙ્ગપુરસ્થાનસિંહાસનવિધાયિને     ।
છત્રચામરભૂષાય તસ્મૈ શ્રીગુરવે નમઃ ॥ ૭૭॥
યસ્ય ચાન્દોલિકાદણ્ડ એકતો માનુષૈર્ધૃતઃ ।
એકતો ભૂતવેતાલૈસ્તસ્મૈ શ્રીગુરવે નમઃ ॥ ૭૮॥
નમો લક્ષ્મીવિલાસાય નમસ્તે મન્ત્રમૂર્તયે ।
વિદ્વજ્જનનિવાસાય તસ્મૈ શ્રીગુરવે નમઃ ॥ ૭૯॥

નમો મહાનુભાવાય જ્ઞાનવૈરાગ્યશાલિને ।
નમો વિશુદ્ધભાવાય તસ્મૈ શ્રીગુરવે નમઃ ॥ ૮૦॥
નમો ભવમહાદર્પદલનાય મહાત્મને ।
આશ્ચર્યકર્મણે નિત્યં તસ્મૈ શ્રીગુરવે નમઃ ॥ ૮૧॥
યો વા નામ્નાભવચ્ચન્દ્રશેખરારણ્યસદ્ગુરુઃ ।
નૃસિંહભારતીશશ્ચ   તાભ્યાં નિત્યં નમો નમઃ ॥ ૮૨॥
પુરુષોત્તમપાદાબ્જપરાયણમનાસ્સદા ।
નમસ્કૃતોઽસ્તુ નામ્ના યઃ પુરુષોત્તમભારતી ॥ ૮૩॥
શઙ્કરાચાર્યસદ્વંશ્યો યોઽભૂચ્છઙ્કરભારતી ।
કિઙ્કરીભૂતભૂપાલસ્તસ્મૈ શ્રીગુરવે નમઃ ॥ ૮૪॥
ચન્દ્રશેખરભક્તો યશ્ચન્દ્રશેખરભારતી ।
નૃસિંહભારતી   ભૂયસ્તાભ્યાં નિત્યં નમો નમઃ ॥ ૮૫॥
પુરુષોત્તમતાં યાતઃ પુરુષોત્તમભારતી ।
નૈવ નામ્ના તદર્થાચ્ચ તસ્મૈ શ્રીગુરવે નમઃ ॥ ૮૬॥
રામચન્દ્રકૃપાલેશમહાભૂતિવિશોભિતઃ ।
રામચન્દ્રયતીન્દ્રો યસ્તસ્મૈ શ્રીગુરવે નમઃ ॥ ૮૭॥
યો વિભાતિ યતિશ્રેષ્ઠઃ સમૃધ્યા દેવરાડિવ ।
નૃસિંહભારતીશાનસ્તસ્મૈ   શ્રીગુરવે નમઃ ॥ ૮૮॥
શ્રીચક્રસ્ય પ્રકારેણ વિદ્યાશઙ્કરસદ્ગુરોઃ ।
દેવસ્થાનવિધાતા યસ્તસ્મૈ શ્રીગુરવે નમઃ ॥ ૮૯॥
ષડ્દર્શનરહસ્યસ્ય જ્ઞાતા તત્સ્થાપકશ્ચ યઃ ।
કૃતચારુપ્રબન્ધાય તસ્મૈ શ્રીગુરવે નમઃ ॥ ૯૦॥
તત્પાણિકઞ્જસઞ્જાતઃ શ્રીનૃસિંહાખ્યભારતી   ।
તપસા જગતિ ખ્યાતસ્તસ્મૈ શ્રીગુરવે નમઃ ॥ ૯૧॥
પુનરુદ્ભૂતસંસ્થાનઃ સિંહાસનશુભઙ્કરઃ   ।
સુદૃઢીકૃતસાહાય્યસ્તસ્મૈ શ્રીગુરવે નમઃ ॥ ૯૨॥
અનુગ્રહપરો યશ્ચ જગતઃ પરમો ગુરુઃ ।

નિર્વિશઙ્કો   મહાતેજાસ્તસ્મૈ શ્રીગુરવે નમઃ ॥ ૯૩॥
તદીયકરપઙ્કેજસમુદ્ભૂતાય ધીમતે ।
નૃસિંહભારતીશાય   તસ્મૈ શ્રીગુરવે નમઃ ॥ ૯૪॥
વરશ્રીસચ્ચિદાનન્દસન્તોષિતહૃદે સદા ।
પરમાનન્દરૂપાય તસ્મૈ શ્રીગુરવે નમઃ ॥ ૯૫॥
કરુણારસપૂર્ણાન્તરઙ્ગસઙ્ગતમઙ્ગલઃ    ।
સ્વધર્મરસિકો યશ્ચ તસ્મૈ શ્રીગુરવે નમઃ ॥ ૯૬॥
ઊર્ધ્વરેખાઙ્કિતપદઃ પદનિર્ધૂતપઙ્કજઃ ।
પ્રકાન્તનયનો યશ્ચ તસ્મૈ શ્રીગુરવે નમઃ ॥ ૯૭॥
દીર્ઘબાહુર્વૃષસ્કન્ધઃ  પૂર્ણવક્ષાઃ શુભાનનઃ ।
કમ્બુગ્રીવઃ સુનાસો યસ્તસ્મૈ શ્રીગુરવે નમઃ ॥ ૯૮॥
રમણીયસુહેમાભજાનુજઙ્ઘોરુશોભિતઃ  ।
શુભનાભીહદઃ શ્રીમાન્ તસ્મૈ શ્રીગુરવે નમઃ ॥ ૯૯॥
વિશાલફાલવિભ્રાજદ્ગોપીચન્દનશોભિતઃ ।
ત્રિપુણ્ડ્રિતવિભૂતિર્યસ્તસ્મૈ શ્રીગુરવે નમઃ ॥ ૧૦૦॥
વાણીવિજિતદુર્વાદી તેજોનિર્જિતભાસ્કરઃ   ।
ગામ્ભીર્યવિજિતામ્ભોધિસ્તસ્મૈ શ્રીગુરવે નમઃ ॥ ૧૦૧॥
વાદે સતિ મહાસિંહો   દાને સતિ મહામનાઃ ।
વ્યાખ્યાને ચ મહાશેષસ્તસ્મૈ શ્રીગુરવે નમઃ ॥ ૧૦૨॥
નાનાવિધસુરત્નાઢ્યસુવર્ણમયપાદુકઃ ।
પુરઃ શઙ્ખમહાનાદસ્તસ્મૈ  શ્રીગુરવે નમઃ ॥ ૧૦૩॥
અસઙ્ખ્યસ્વર્ણદાનાન્તસમ્પૂર્ણશિખરક્રિયઃ ।
વ્યાખ્યાતશિવગીતો યસ્તસ્મૈ શ્રીગુરવે નમઃ ॥ ૧૦૪॥
રઞ્જિતાનેકશિષ્યાય સમ્પૂર્ણસ્વર્ણદાનતઃ ।
વ્યાપ્તાય યશસા લોકે તસ્મૈ શ્રીગુરવે નમઃ ॥ ૧૦૫॥
જ્યોતિષ્ટોમમુખૈર્યજ્ઞૈઃ શિષ્યદ્વારૈવ કારિતૈઃ ।
તોષિતા યેન દેવાશ્ચ તસ્મૈ શ્રીગુરવે નમઃ ॥ ૧૦૬॥

રાજાધિરાજપૂજ્યાય રાજમાનાય તેજસા ।
રામચન્દ્રસમાનાય તસ્મૈ શ્રીગુરવે નમઃ ॥ ૧૦૭॥
વેદાન્તાક્ષસ્તપશ્ચન્દ્રઃ સંસારતમસો રવિઃ ।
કર્મેન્ધનમહાવહ્નિસ્તસ્મૈ શ્રીગુરવે નમઃ ॥ ૧૦૮॥
કોટિસૂર્યેન્દુસઙ્કાશો યેન ધ્યાતઃ સદાશિવઃ ।
યદીયહૃદયાભિજ્ઞસ્તસ્મૈ શ્રીગુરવે નમઃ ॥ ૧૦૯॥
યત્પદાર્ચનતઃ સર્વે નરાઃ પૂર્ણમનોરથાઃ ।
નમોઽસ્તુ ગુરવે નિત્યં તસ્મૈ મઙ્ગલદાયિને  ॥ ૧૧૦॥
સુમઙ્ગલશરીરાય  સર્વસન્તોષકારિણે ।
દયાશાન્તિવિભૂષાય તસ્મૈ શ્રીગુરવે નમઃ ॥ ૧૧૧॥
સમ્યગ્જપ્તમહામન્ત્રવિધૂતકલુષાય ચ ।
નિર્મલધ્યાનસંસ્થાય તસ્મૈ શ્રીગુરવે નમઃ ॥ ૧૧૨॥
યસ્ય દર્શનમાત્રેણ તાપત્રયવિવર્જિતાઃ   ।
તરન્તિ મનુજા લોકે તસ્મૈ શ્રીગુરવે નમઃ ॥ ૧૧૩॥
વેદાન્તમથનોદ્ભૂતવિજ્ઞાનવિમલાય ચ ।
ભાવિતાત્મસ્વરૂપાય તસ્મૈ શ્રીગુરવે નમઃ ॥ ૧૧૪॥
શ્રીવિષ્ણોરંશભૂતાય યોગીન્દ્રાય મહાત્મને ।
સર્વલક્ષણયુક્તાય તસ્મૈ શ્રીગુરવે નમઃ ॥ ૧૧૫॥
અનેકશાસ્ત્રસમ્પન્નમનાદૃતમનોભવમ્ ।
અશેષજગદાધારમસ્મદ્ગુરુમહં ભજે ॥ ૧૧૬॥
ઓઙ્કારજપસમ્પૂર્ણપુણ્યપૂરિતવિગ્રહમ્ ।
ઓંરવં મનસા નિત્યં શ્રીમદ્ગુરુમુપાસ્મહે ॥ ૧૧૭॥
મનુજા ભક્તિસંયુક્તા યે પઠન્તિ ગુરુસ્તુતિમ્ ।
તે શ્રિયા વિદ્યયા લોકે યુક્તા વૃદ્ધિમવાપ્નુયુઃ ॥ ૧૧૮॥
શ્રીકૃષ્ણપાદસ્મૃતિધૂતપાપઃ શ્રીસચ્ચિદાનન્દયતીન્દ્રવર્યઃ ।
શ્રીશઙ્કરાચાર્યસુસંપ્ર+દાયશ્રીમદ્ગુરુસ્તોત્રમિદં વ્યતાનીત્ ॥ ૧૧૯॥
નમસ્કૃતિલસદ્વાગ્ભિઃ શુભૈષા ગુરુસન્તતિઃ ।
પુનાતિ સકલાન્ લોકાન્ જાહ્નવીવ પ્રકીર્તિતા   ॥ ૧૨૦॥

ઇતિ શ્રીસચ્ચિદાનન્દભારતીશવિરચિતં ગુરુસ્તુતિશતકં સમાપ્તમ્ ॥

